
叮叮：先生講，enˊ生活過到恁好，愛感謝吾祖先个打拼。 
       xinˊsangˊgongˋenˊsenˊfad go do anˋhoˋoi gamˋqia  ngaˊzuˋxienˊg e daˋbiang 

 

咚咚：唷唷唷，你今晡日反常喔，你想愛知，𠊎帶你到 enˊ學校个鄉土館 
     io io io  ngiˇginˊbuˊngidˋfanˋsongˇo ngiˇxiongˋoi diˊngaiˇdai ngiˇdo enˊhog gauˋ

ge hiongˊ tuˋgonˋ 

逛逛ㄚ就知。 
  ongˇongˇaˋqiu diˊ 

 

各位評判先生大家好，𠊎係叮叮、𠊎係咚咚，上臺一 
gogˋvi pinˇpan xinˊsangˊtai gaˊhoˋngaiˇhe din din ngaiˇhe dung dung  songˊtoiˇidˋ 

鞠躬，今晡日愛僇大家介紹𠊎等學校鄉土 
giugˋgiungˊginˊbuˊngidˋoi lauˊtai gaˊgie seu ngaiˇdenˊhog gauˋhiongˊtuˋ 

館肚「阿婆个灶下。」 

Gonˋduˋ aˊpoˇge  zo  haˊ 
  

咚咚：叮叮，你食飽吂？ 

 

叮叮：𠊎食兩個漢堡，當然飽哩，你愛請𠊎，𠊎還食得落啦 

 

咚咚：你係豬仔喲，頭擺个人相借問，都會問人食飽吂！ 

 

食僇灶下最有關係，故所，enˊ來認識頭擺个灶下。 

 

叮叮：唉唷！這間灶下實在喲〜〜嘖嘖嘖！，連隻水龍頭都無，也無冰箱，

𠊎放學轉來肚司飫愛仰葛煞？ 

 

咚咚：食！食！食，你毋驚食到變大箍牯 meˇ，以前的廚房安到灶下， 

灶係用磚仔疊做起來个，有灶正會像一隻家。 

 

叮叮：哦！人講：同一口灶，就係同一屋家人个意思囉，就像 enˊ兩儕。 

 

咚咚：噁！  

 

叮叮：頭擺無瓦斯、水道水，愛樣般煮飯煮菜 noˇ？ 

 

咚咚：灶愛用樵生火，樵放入「灶空」肚，灶脣會放一隻大醃缸…… 

 



叮叮：醃缸這𠊎知，煮飯炒菜个水，用杓仔對醃缸肚舀水來用。 

 

咚咚：灶項有隻大鑊，在大鑊肚煮飯炒菜，炒菜遽又耐用，毋過當 

 

會生鹵，愛常透用菜瓜布來洗。 

 

叮叮：菜瓜布乜做得拿來魯啦啦洗身喔，著啦！用樵煮飯，鍋底會燒到烏烏， 

 

飯底下會有一層飯𤊶。 

 

咚咚：頭擺个人煮大鑊飯，飯粒會沾鑊愛用「飯撈仔」緊摝緊攪，正毋會沾

鑊無就臭火燒， 

 

頭擺飯煮好，細人仔最想仔就係阿姆在飯𤊶項 ve 一兜糖，嗯〜〜該嚼

起來脆脆甜甜个飯𤊶，實在還好食喔！ 

 

叮叮：飯𤊶，𠊎最最最愛食啦，頭擺个細人仔放學後，無像裡下有點心做得

食，有成時會趁煮飯煮菜時節，擲幾粒蕃薯到灶空底背 hibˋ，等飯菜

煮好哩，蕃薯乜焙熟哩，正經係一舉兩得，用焙熟个蕃薯講有幾好食

就有幾好食喔。 

 

咚咚：著啊！頭擺食飯無麼介菜傍，灶頭會放豬油罐僇豆油罐，豬油係自家 

 

炸个，在飯面頂淋一息仔豬油僇豆油，就係豬油攪飯，該味緒當餳人，

𠊎還連吃三碗喔。 

 

叮叮：嘿！原來你也係大飯桶！ㄟˊ！這種「籠床」吾屋下乜有吔，毋過有

較細一滴仔，阿姆會拿來蒸包仔、做饅頭。 

 

咚咚：著呀！「籠床」个底下留有當多个空仔，籠床放在鑊頂蒸个時節，該

燒水个熱氣正會透過一格格个空仔衝上去，僇食物蒸熟。阿婆講：頭

擺無麵包、雞卵糕，細人仔過年過節都會期待用「籠床」蒸發粄、紅

粄僇菜頭粄。  

 

叮叮：芋粄、菜頭粄，原來都係用「籠床」蒸出來个喔！奇怪，頭擺無冰 

 



箱，該粄仔啦！魚仔啦！肉啦菜這兜，無食忒愛放哪 noˇ？  

 

咚咚：放在碗櫥啊！「碗廚」係用來放食个東西、碗盤還有剩菜這兜，還有

長透會用著个碗、大碗公，也會放在底肚。碗廚有腳墊，周圍愛加水 

落去，主要係為著防蟻公僇黃蚻用个。 

 

叮叮：真聰明！咚咚！碗櫥脣有「台客包」這係古董 meˇ？  

 

咚咚：「台客包」？這袋仔頭擺安到ㄍㄚˇ ㄐㄧ袋啊！到市場去買菜 

 

ㄍㄚˇ ㄐㄧ袋帶等，菜啦！魚仔啦、肉啦都做得塞到底背，塑膠做

个「ㄍㄚˇ ㄐㄧ」袋仔裝東裝西都當耐用，有兜賣菜个小販，僇菜

放在「ㄍㄚˇ ㄐㄧ」个袋仔肚，㧡等滿奈仔去賣。 

 
叮叮：灶下還有高高吊等一隻「菜籃」，係毋係好吃食个都囥在該，分細人

仔拿毋到。 

 

咚咚：你歸日仔淨想食个，毋係偷囥好食个，係驚貓仔偷食買轉來个魚仔、 

 

肉這兜，在該个時代，毋係想愛食肉就做得食到，一般愛拜爺僇過年 

 

過節正食得到，驚貓仔偷食正會吊到恁高，故所這種吊籃又安到 

「譴死貓」。 

 

叮叮：做毋得長透食到肉！該烤肉該時節毋就食毋到 lio？ 

 

咚咚：喔！頭擺个人無錢又當省儉，屋下係有食毋去个菜這兜， 

 

就會拿來晒、拿來滷，故所你看灶下有當多「moˊ lanˇ」還有大大

細細个盎仔、醃缸。 

 

叮叮：這兜盎仔、醃缸到底裝兜麼个啊？ 

 

咚咚：盎仔、醃缸个用途當多，細隻个盎仔做得裝豬油、豆油，大醃缸做得

來裝水、裝米、 

滷菜頭、滷鹹菜等等。 



 

叮叮：moˊ lanˇ𠊎記得冬節班項做粄圓時節有看過。 

 
咚咚：嗯！頭擺都在 moˊ lanˇ項揉粄圓，除了揉粄圓，還做得晒菜乾、

菜晡僇剩飯。 

 

叮叮：講到恁多食个，肚司都飫哩，先休息一下食滴東西，食飽正過轉來逛。 

 

咚咚、叮叮：祖先留下个古董  都係現代文化寶 

生活看天真認命  食著環保最自然 

愛物勤儉當習慣  後代子孫好模範  下臺一鞠躬。  

 


